Salm 28
Gweddi am help 

Salm Dafydd. 

1 O ARGLWYDD, arnat ti dw i'n galw! Paid diystyru fi — ti ydy fy nghraig i. Os gwnei di ddim ateb bydda i'n siŵr o ddisgyn i'r bedd! 2 Gwranda arna i'n galw — dw i'n erfyn am drugaredd! Dw i'n estyn fy nwylo at dy deml sanctaidd. 

3 Paid llusgo fi i ffwrdd gyda'r rhai drwg, y bobl hynny sy'n gwneud dim byd ond drwg. Maen nhw'n dweud pethau sy'n swnio'n garedig ond does dim byd ond malais yn y galon. 4 Tala yn ôl iddyn nhw am wneud y fath beth! Rho iddyn nhw beth maen nhw'n ei haeddu! Cosba nhw! 

5 Dŷn nhw ddim yn deall y ffordd mae'r ARGLWYDD yn gweithio. Bydd e'n eu bwrw nhw i lawr, a fyddan nhw byth yn codi eto! 

6 Bendith ar yr ARGLWYDD! Ydy, mae e wedi gwrando arna i yn erfyn am drugaredd! 7 Mae'r ARGLWYDD yn rhoi nerth i mi; mae e'n darian i'm hamddiffyn. Dw i'n ei drystio fe'n llwyr. Daeth i'm helpu, a dw i wrth fy modd! Felly dw i'n mynd i ganu mawl iddo! 

8 Mae'r ARGLWYDD yn gwneud ei bobl yn gryf. Mae e fel caer yn amddiffyn ac yn achub ei eneiniog, y brenin. 9 Achub dy bobl! Bendithia dy bobl sbesial! Gofala amdanyn nhw fel bugail a'u cario yn dy freichiau bob amser! 

......................
Os wyt ti wedi darllen drwy’r Salmau o 1 i 28  byddi wedi sylwi fod rhai geiriau a darluniau sydd yn y Salm yma yn gyfarwydd iawn erbyn hyn: Yr Arglwydd fel craig (adn.1), fel tarian (adn.7), fel caer (adn.8) ac fel bugail (adn.9). Mae’r darluniau yn dangos gwahanol agweddau ar gymeriad Duw – ei gryfder , ei nerth, ei ofal a’i dynerwch. Po fwyaf dŷn ni’n ei ddysgu am Dduw yna’r gorau wnawn ni ei adnabod. 
Roedd Dafydd yn dal mewn trybini ac yn galw ar Dduw am help. Roedd o’n  gwybod mai Duw oedd ei unig obaith. Roedd Dafydd yn gweddïo ar Dduw bob tro roedd o mewn trafferthion (roedd o hefyd yn gweddïo ar Dduw pan oedd o’n hapus ac yn dathlu). Roedd yn gweddïo’n daer (o ddifri),
Gwranda arna i'n galw — dw i'n erfyn am drugaredd! Dw i'n estyn fy nwylo at dy deml sanctaidd.
Gair arall am erfyn ydy ‘begio’ neu pledio. Roedd o’n cymryd ei weddïau o ddifri, nid siarad er mwyn clywed ei lais ei hun oedd Dafydd. 

Mae adnodau 3-5 yn sôn am elynion Dafydd a Duw. Roedd ei elynion yn ei dwyllo, yn “swnio'n garedig ond does dim byd ond malais yn y galon”. Mae Duw yn casáu rhagrithwyr (pobl sy’n dweud un peth ac yn gwneud rhywbeth arall). Ar yr olwg gyntaf mae’n edrych fel bod Dafydd yn gweddïo er mwyn cael dial yn bersonol ar ei elynion, ond ddylai pobl Dduw ddim dial: 

Ond dw i'n dweud wrthoch chi: Carwch eich gelynion a gweddïwch dros y rhai sy'n eich erlid chi! (Mathew 5:44)

Peidiwch mynnu dial ar bobl, ffrindiau, gadewch i Dduw ddelio gyda'r peth. Fel mae'r ysgrifau sanctaidd yn dweud: “‘Fi sy'n dial; gwna i dalu yn ôl’ meddai'r Arglwydd. (Rhufeiniaid 12:19)

Dyma oedd Dafydd yn wneud – gadael i Dduw ddelio â’i elynion. Roedd o’n cyflwyno’r sefyllfa i’r Arglwydd ac yn aros i weld beth fyddai’n digwydd. Eto, os wyt ti wedi darllen drwy’r Salmau o 1 i 28  mi fyddi di wedi sylwi nad oes byth ddiwedd da i elynion Duw a’i bobl. 
Mae adnodau 6 i 9 yn ddathliad o nerth a gofal yr Arglwydd, ac fe welwn ni eto ei fod yn Dduw byw, sy’n gweithredu ar ran ei bobl. Mae’r berfau yn rhai sy’n dangos mai nid delw llonydd, marw ydy Duw y Beibl:  mae e wedi gwrando; yn rhoi nerth i mi; yn amddiffyn, yn helpu, yn gwneud ei bobl yn gryf ac yn achub.
Roedd  Dafydd wedi meddwl yn ofalus am Dduw a’i ofal.  Er gwaethaf ei elynion ffyrnig, mae’n gorffen y Salm yn llawen. 

Dw i'n ei drystio fe'n llwyr....a dw i wrth fy modd! Felly dw i'n mynd i ganu mawl iddo! 

Newidiodd bywyd Dafydd o fod yn fugail i fod yn Frenin, ac wrth iddo aeddfedu roedd y darlun o Dduw fel ‘Bugail Da’ yn fyw iawn iddo. Mae Salm 23 yn enghraifft perffaith o ofal Duw, ac yma eto mae Dafydd yn gwybod fod Duw ar gael i ofalu am ei bobl,
Gofala amdanyn nhw fel bugail a'u cario yn dy freichiau bob amser! 

